
賀雨晴狀

作者：張九齡　唐

本作品收錄於《全唐文/卷0289》

右：今月十日高力士宣聖旨，以霖雨方滯，有害稼穡之憂，將親禱上陽，三日內不坐。

精意朝發，而重陰夕霽，迺數日已來，遂致開朗，誰謂天遠？其應甚速，遂得麥秋有望，

蠶事且登。則知至人無心，與天地合契；神功潛運，豈陰陽不測？伏惟陛下明德自廣，

兢業載懷，所致休徵，必加謙慎，天聖相合，福施群生，日用不知，年和在此。臣等無

能翊佐，徒忝近密，每有大猷，承奉不暇，無任欣戴慶躍之至。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

